Le souguernou

Ene couée de monde sont a se pourmener. A-coup, un souguernou s'erive
vitement e de souguerner la pouche a yun des pourmenous. Le pourmenou part a
s ‘ecoqailler
- Un souguernou, un souguernou, force a mai! Force a mai!
Les aotrs pourmenous se bourdent, i s'entr-ergardent yun l'aotr .
- Qhigen-ia?Qhigen-iadon?
Un policier s'erive e huche :
- Tez'ous! Tez'ous tertout!
Tous les jens tezent lous goules, passe yun g'et core a hucher :
- Qhige n-ia? Qhi ge n-ia don?
Le policier yi demande de cllo son be.
- Teés donta goule, tai!
Le huchou cllot son bé ao coup en metant sa pogne su son mo. Le policier se
perzente .
- Je sés mai Paol Roustand e je fés policier. Qhi ge n-i a ilé don?
Le souguerné yi repond de méme :
- Un sien vient ge de me souguerner ma pouche!
Le policier :
- Haidon!E pareyou q'i s'ét mucé don le souguernou-la ?
Meins tous les jens ne sont point d'assent.
Un pourmenou :
- Du bout-la!
Ene aotr:
- Ah dame nena, ét putot du bout-la!
Un touezieme :
- Ah nouna dame, ét, pour sur, du bout-la!
Le policier se bouche les oras e huche :
- Tez'ous maocion !
E pés, sti-la ghessione les jens :
- Meins coment ¢'i taet, don, le souguernou ?
Yun des pourmenous :
- | taet nair de pai.
Ene aotr:
- Nouna tout come, | taet jaone de pai.
Un touezieme :
- Terjou ét-ti, il avaet des massacrs de chahunes.
Un gaterieme :
- Nanni pa, i taet bleu des yieUs !
Durant de méme le souguernou s'en revient su les leus de sa roberie e s'aperche
p'tit a la fai des devizous.
Le policier et li a se colerer ;
- Maocion de maocion de maocion de cent mile maocions meins e ses hanes
don, dépllingéz ses hanes'!



Yun des pourmenous :
- | taet hané o un jilet de piao bllanc.
Eune aotr:
- Nouna dame, i taet hané o ene cheminze verte.
Un touezieme
- Ah dame nena, i taet hané o un jerzae chatagne.
Le policier ét a se gamer :
- Sapergouene de sapergouene de cent mile chertées de sapergouéenes !
Dépinglléz putot ses brées | Coment g'i taent ses brees?
Yun des pourmenous :
- Il avaet des brees qi pouchent, come les jieunes d'astoure.
Eune aotr:
- Nouna dame, il avaet des brees de jean parai come des paissants de pié !
Un touezieme
- Qua!ll avaet permié des brées de v'lou. Jaones terluzantes !
Le permier policier et mari net e il ét betot a n'en tourner folaod.
Un deuzieme policier s'aperche des devizous e dit de meme:
- Chage votr bonjou, je ses mai le comissere Sentinou, j'e oui conter ge n-i
avaet zu eune roberie pa'la.. Aloure, le souguernou et-ti en-méle vous-aotrs ?
Tous les jens s'entr-ergardent e s'avizent ge le sougernou ét en-méle yeus. Les
vene-la ge de hucher tertout d'assembl en amontrant le souguernou :
- Vére, et sti-la! Et sti-la'!
Le souguernou met les pognes a-haot e le policier le mene en castéouane.



